
Povodom obilježavanja 20.godišnjice od potpisivanja Općeg okvirnog sporazuma za mir u BiH, parafiranog          

u Dejtonu 21. novembra 1995.godine, a potpisanog u Parizu 14. decembra 1995. godine, sa ciljem što hitnijih 

promjena nametnutih rješenja koja su definisana ovim sporazumom, u skladu sa Statutom, Platformom 

djelovanja i programskim aktivnostima Kongresa Bošnjaka Svijeta-KBS, te kao podršku izlasku Bosne i 

Hercegovine iz sadašnjeg nefunkcionalnog državnog uređenja, u ime svojih članova i simpatizera                   

Kongres Bošnjaka Svijeta-KBS  donosi sljedeću  

R E Z O L U C I J UR E Z O L U C I J UR E Z O L U C I J UR E Z O L U C I J U 

1. Izražavamo zahvalnost Sjedinjenim Američkim Državama i ostalim akterima za realizaciju Mirovne 

konferencije održane u Dejtonu od 01. - 21. novembra 1995. godine, koja je dovela do potpisivanja 

Mirovnog sporazuma čime je zaustavljeno ubijanje i agresija na suverenu i međunarodno priznatu državu 

Bosnu i Hercegovinu, kao i genocid nad Bošnjacima njenim najbrojnijim narodom. 

2. Izražavamo svoje zadovoljstvo zbog uspješne implementacije Aneksa 1 – A  i  Aneksa 1 – B Dejtonskog 

Mirovnog sporazuma, a koji se tiču vojnih aspekata i aspekata regionalne stabilizacije. Također izražavamo 

zadovoljstvo sa implementacijom ostalih aneksa ovog sporazuma koji se konkretno tiču obezbjeđenja 

trajnog i stabilnog mira u Bosni i Hercegovini. 

3. Izražavamo svoje nezadovoljstvo i ogorčenje zbog sporog i nefikasnog implementiranja suštine Dejtonskog 

mirovnog sporazuma oko uspostavljanja institucija i donošenja zakona na nivou Bosne i Hercegovine, a 

posebno oko implementiranja Aneksa 7, odnosno zbog neobezbjeđivanja svih neophodnih uslova za 

održivi i siguran povratak izbjeglih, prognanih i raseljenih osoba bez rizika od uznemiravanja, zastrašivanja, 

proganjanja ili diskriminacije. 

4. Smatramo velikim propustom što u Dejtonskom sporazumu, osim ekonomskih,  nisu ugrađene i druge –

krivične sankcije za sve one koji djeluju suprotno ovom sporazumu i prihvataju iz njega samo prava 

koristeći ih za javno pozivanje na podjelu i negiranje države Bosne i Hercegovine i njenih zajedničkih 

institucija, a svoje preuzete  obaveze iz ovog mirovnog sporazuma odgađaju do beskonačnosti ili ih čak 

svjesno ignorišu, ponižavajući pri tome međunarodnu zajednicu kao jednog od garanata mira u BiH.  

5. Izražavamo svoje nezadovoljstvo što u Dejtonskom mirovnom sporazumu, a posebno u Aneksu 4 (Ustav 

BiH) nisu ugrađeni adekvatni mehanizmi koji će spriječavati i oštro  sankcionisati blokiranje donošenja I 

usvajanja neophodnih zakona na nivou države Bosne i Hercegovine koji su od interesa za sve njene 

građane, te tražimo da se to revidira. Izražavamo svoje nezadovoljstvo zbog svakodnevnih blokada rada 

legalnih državnih organa od strane institucija manjeg BH entiteta “Republike Srpske”, u aktuelnim 

organima tog entiteta kao  i preko  njihovih izabranih predstavnika u najvišim organima države.  

6. Izražavamo oštro nezadovoljstvo što se  i  nakon 20 godina poslije rata, u aktuelnim organima manjeg BH  

entiteta “Republika Srpska” baštine, obilježavaju i proslavljaju ratni datumi i zločini, ne prezajući pri tome 

javno veličanje ratnih zločinaca iz najviših političkih i vojno-komandnih krugova entiteta “Republika 

Srpska” koji su pred Haškim tribunalom suđeni i osuđeni za najteža djela protiv čovječnosti kakav je jedini 

genocid u Evropi poslije II svjetskog rata, genocid nad Bošnjacima.  

7. Smatramo neophodnim i tražimo potpuno uvažavanje rezultata rada i presuda Haškog tribunala kao i 

ostalih meritornih sudskih institucija, kako na cijeloj teritoriji Bosne i Hercegovine, tako i u zemljama bivše 

Jugoslavije  i u svijetu.  

8. Smatramo obaveznim reviziju  Dejtonskog sporazuma koji je državi Bosni i Hercegovini nelegalno ukinuo 

njen legalni Ustav sa kojim je Republika Bosna i Hercegovina 1992. godine primljena u punopravno 

članstvo UN, i nametnuo glomaznu, nefunkcionalnu, neodrživu, neefikasnu i skupu državnu administraciju  

kao i strukture vlasti. 

9. Kongres Bošnjaka Svijeta (KBS) će i u narednom periodu djelovati u pravcu izmjena Dejtonskog mirovnog 

sporazuma u cilju postizanja jedinstva na jačanju države Bosne i Hercegovine i njenih institucija, na potvrdi 

i očuvanju njenog suvereniteta u međunarodno priznatim granicama (prije svega realizacijom člana X 

Ustava BiH), te na uspostavi i primjeni mehanizama sigurnosti građana i njihove imovine kao i tradicijskih, 

multikulturalnih i historijskih vrijednosti Bosne i Hercegovine.  

10. Obzirom da su se otkrićem brojnih novih masovnih grobnica stekli uslovi za to, Kongres Bošnjaka Svijeta 

(KBS) daje maksimalni doprinos i podršku legalnim institucijama BiH i traži od njih da ponovno pokrenu 

tužbu pred Međunarodnim Sudom Pravde u Haagu protiv Republike Srbije zbog agresije na suverenu 

državu Bosnu i Hercegovinu i počinjene najteže zločine nad njenim stanovništvom, te konstantnu vojnu i 

logističku  podršku paradržavnoj tvorevini “Republici Srpskoj” i njenim paradržavnim vojnim formacija,  

kao i za nadoknadu cjelokupne materijalne i nematerijalne štete pričinjene državi BiH i njenim građanima 

tokom agresije od 1992 – 1995.godine. 

11. Kongres Bošnjaka Svijeta zahtijeva od legalnih institucija u Bosni i Hercegovini da preduzmu sve potrebne 

aktivnosti i podignu tužbu pred Međunarodnim Sudom Pravde u Haagu protiv Republike Hrvatske zbog 

agresije na suverenu državu Bosnu i Hercegovinu i počinjene najteže zločine nad njenim stanovništvom, 

zbog pomaganja u formiranju i cjelokupnoj podršci paradržavne tvorevine zvana “Herceg Bosna” i njenim 

paradržavnim vojnim formacijama,  kao i za nadoknadu cjelokupne materijalne i nematerijalne štete 

pričinjene državi BiH i njenim građanima tokom agresije od 1992 – 1995.godine. 

12.  Kongres Bošnjaka Svijeta zahtijeva od legalnih institucija u Bosni i Hercegovini da preduzmu sve potrebne 

aktivnosti i podignu tužbu pred Međunarodnim Sudom Pravde u Haagu protiv entiteta Republika Srpska: 

A) Zbog formiranja paradržavne tvorevine nazvane “Republika Srpska” i njenih paravojnih jedinica takozvane 

“Vojske Republike Srpske” sa kojom je, uz punu političku, vojnu, finansijsku i materijalnu podršku tadašnje 

Republike Srbije i Crne Gore i jedinica Jugoslovenske Narodne Armije (JNA), izvršen oružani napad na tada 

već suverenu i međunarodno priznatu državu Republiku Bosnu i Hercegovinu sa ciljem njenog uništenja, 

pripajanja većeg dijela njene teritorije Republici Srbiji, te istrebljenjem većinskog Bošnjačkog stanovništva  

u periodu 1992-1995.godine; 

B) Zbog brojnih počinjenih, pred Haškim tribunalom dokazanih i presuđenih, najtežih ratnih zločina protiv 

Bošnjaka i drugog nesrpskog stanovništva u Bosni i Hercegovini;  

- Radi političkog i institucionalno osmišljenog, dobro planiranog  te podlo organizovanog i realizovanog 

prikrivanja tragova svojih ratnih zločina, uz tajna premještanja posmrtnih ostataka nevinih civilnih 

žrtava iz primarnih, u sekundarne i tercijarne masovne grobnice na teritoriji pod kontrolom političke i 

vojne vlasti “Republike Srpske”, kao i u Republici Srbiji, koristeći za ove svrhe novac iz budžeta 

„Republike Srpske“. 

- Radi podržavanja, veličanja i finansiranja budžetskim sredstvima svih građana Bosne i Hercegovine, 

odbrane u Hagu i doček u BiH osuđenih pripadnika najviših političkih organa i institucija “Republike 

Srpske” iz perioda genocida i agresije, kao što su Radovan Karadžić, Momčilo Krajišnik, Biljana Plavšić, 

kao i ostalih ostalih visokih vojnih komandanata takozvane vojske “Republike Srpske” generala Ratka 

Mladića, Momšila Perišića, Zdravka Tolimira, Ljubiše Beare, Radislava Krstića, Stanislava Galića itd. 

- Radi i danas, 20 godina od potpisivanja Dejtonskog mirovnog sporazuma, kontinuiranog nepriznavanja 

suvereniteta države Bosne i Hercegovine, stalnih opstrukcija skoro svih aktivnosti legalnih državnih 

organa, te konstantnog podrivanja ustavnog uređenja Bosne i Hercegovine i pozivanja pri tome na 

referendum o otcjepljenju manjeg entiteta “Republika Srpska” od države Bosne i Hercegovine; 

C) Zbog nadoknade cjelokupne materijalne i nematerijalne štete pričinjene državi Bosni i Hercegovini kao i 

svim žrtvama ove agresije i njihovim porodicama. 
  

13. Tražimo od svih odlučujućih faktora Međunarodne Zajednice da pripreme i odmah sazovu posebnu 

Međunarodnu Konferenciju na kojoj bi se postigao dogovor o zamjeni Dejtonskog mirovnog sporazuma 

kvalitetnijim i funkcionalnijim rješenjem za unutrašnje uređenje Bosne i Hercegovine, a koje će biti 

potpuno provedivo i u skladu sa  svim evropskim standardima. Tražimo od međunarodnih faktora a 

posebno Sjedinjenih Američkih Država, Velike Britanije, Njemačke i Francuske da podrže donošenje 

gradjanskog ustava po uzoru na ustav koje imaju ove zemlje. Sa tim rješenjem bi se zaštitio suverenitet 

Bosne i Hercegovine i omogućila vladavina građanskih a ne etničkih ili nacionalnih oblika prava. Kongres 

Bošnjaka Svijeta ne prihvata nikakvu etničku podjelu Bosne i Hercegovine i zalaže se za državu Bosnu i 

Hercegovinu u kojoj žive gradjani a ne suprostavljene etničke zajednice. 

Kongres Bošnjaka Svijeta 

 

Mustafa Hajrić, predsjednik  

                                                                                                                                                                                                                

Sarajevo, 19. novembar 2015.godine  


